
Tambah PPV fasa 2, 3 Program
Imunisasi COVID-19 Kebangsaan
Luqman Arif Abdul Karim - Mac 25, 2021 @ 1:19pm
luqman.arif@bh.com.my

Foto hiasan BERNAMA

SHAH ALAM: Penambahan Pusat Pemberian Vaksin (PPV) akan dibuat
bagi melancarkan Program Imunisasi COVID-19 Kebangsaan fasa kedua
dan ketiga.

Menteri Sains, Teknologi dan Inovasi, Khairy Jamaluddin, berkata
beberapa aspek yang boleh ditambah baik berupaya dikenal pasti
sepanjang pelaksanaan fasa pertama.

Menerusi penelitian itu, katanya, kerajaan berhasrat meningkatkan kadar
pemberian vaksin kepada penerima fasa seterusnya.

"Kita akan buat penambahan PPV berbanding fasa satu untuk tingkatkan
pemberian vaksin, tetapi ia bergantung kepada penghantaran bekalan
pelalian dari luar negara

pelalian dari luar negara.

DISYORKAN UNTUK ANDA

"Untuk meningkatkan pemberian vaksin, kita perlukan ruang PPV yang
lebih besar," katanya selepas Mesyuarat Badan Bertindak Imunisasi
COVID-19 (CITF) Selangor, di sini, hari ini.

Yang turut hadir, Menteri Besar Selangor, Datuk Seri Amirudin Shari.

Berdasarkan taklimat daripada Daerah Petaling, Khairy berkata pusat
konvensyen di Sunway masih tidak mencapai kapasiti penggunaan penuh
bagi melaksanakan program imunisasi.

Menerusi contoh sedemikian, beliau berkata potensi sebenar setiap PPV
berupaya ditingkatkan supaya mampu memberi lonjakan kepada kadar
pemberian vaksin pada satu-satu masa.

Berhubung usaha Kerajaan Selangor untuk membuat perolehan vaksin
menerusi rundingan dengan syarikat pengeluar, Khairy mengalu-alukan
langkah sedemikian dan sedia membantu proses yang berkenaan.

"Apabila kerajaan negeri mengemukakan permohonan kepada
Jawatankuasa Khas Jaminan Akses Bekalan Vaksin (JKJAV) untuk
pembelian, kita akan bantu usaha ini," katanya.

Sementara itu, Amirudin memaklumkan kerajaan negeri sedang
menyelesaikan proses perolehan dan menaruh keyakinan bahawa ia
mampu dimuktamadkan dalam tempoh terdekat.

Beliau berkata, langkah Kerajaan Selangor untuk membeli vaksin tidak
mempunyai sebarang agenda untuk merosakkan pelaksanaan Program
Imunisasi COVID-19 Kebangsaan.

"Kita juga bukan nak tunjuk siapa dulu nak bagi vaksin kerana akhirnya
semua bekalan akan kembali kepada CITF.

"Keprihatinan Kerajaan Selangor ialah kita bukan hanya ada warga emas
dalam lingkungan usia 60 dan 70-an yang jumlahnya amat tinggi,
berpenyakit kritikal dan kronik, tetapi kita ada industri yang besar,"
katanya.

